
	“УЛСЫН XЭВЛЭЛ” Улаанбаатар хотноо 1956 онд эрхлэн хэвлүүлсэн номоос “АЛТАН ГУРГАЛДАЙ” номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

АЛТАН ГУРГАЛДАЙ

	Б. Бааст орчуулав

	 

	Хятадад суудаг бүх хүн нь хятадууд ба эзэн хаан нь ч хятад гэдгийг чи лав мэднэ биз.

	Эрт урьд болсон явдал юм. Тийм тутам нь одоо арай л бүр мартагдаагүй байгаа үед нь энэ түүхийг өгүүлэх хэрэгтэй байна.

	Хятадын эзэн хааны ордноос илүү сайхан орд орчлон дэлхийд олдохгүй байж гэнэ. Тэр нь цөмөөрөө гар хүрэхэд аймаар тийм эмзэг нимгэн, үнэт шаазангаар бүтсэн байжээ. Тэр ордон нь гайхамшигт цэцгүүд ургасан сайхан цэцэрлэгт байжээ. Хамгийн сайхан цэцгүүдэд нь мөнгөн хонхнууд зүүсэн. Сэвэлзүүр салхи үлээхэд, цэцгүүд нь ганхаж, хонхнууд нь жингэнэлдэн дуугарна. Энэ нь цэцгүүдийн дэргэдүүр өнгөрсөн хүмүүсийг цэцгээ харалгүй өнгөрүүлэхгүйн тул үүнийг хийжээ. Энэ бас ухаантай хийсэн юм шүү!

	Цэцэрлэг нь ихийн их бөгөөд цэцэрлэгч нь өөрөө ч зах хязгаар нь хаа дуусдагийг мэддэггүй юм байжээ. Цэцэрлэгийн захаас цааш гүн ширэнгэ ой залгадаг, энэ ой нь хөх тэнгисийн эрэгт тулдаг. Усан дээгүүр сагсгар мөчир нь унжсан моддын доогуур том том хөлөг онгоц явах юм. Яг энэ тэнгисийн эргийн дээрх ойд алтан гургалдай амьдран суудаг.  Тэр алтан гургалдай, ядуу загасчин хүртэл дууг нь сонсоод тороо мартчихтал нь тийм сайхан дуулдаг юм байжээ. 

	Эзэн хааны нийслэлд орчлонт ертөнцийн өнцөг бүхнээс жуулчид ирцгээнэ. Тэд цөмөөрөө асар том орд харш, сайхан цэцэрлэгийг нь сонирхон гайхах боловч, алтан гургалдайн дуулахыг сонсмогц "Хамгийн сайхан нь л энэ юм!" гэж ярилцдаг байв. 

	Жуулчид, гэр гэртээ буцаж харьцгаагаад, үзсэн харсан бүх зүйлийнхээ тухай ярьцгаана.  Эрдэмтэд, Хятадын нийслэл, эзэн хааны орд цэцэрлэгийн тухай бичицгээхдээ алтан гургалдайн тухай дурдахаа ер мартдаггүй бөгөөд яруу найрагчид, хөх тэнгисийн эрэг дэх Хятадын ойд байдаг далавчит дуучийг хүндэтгэж гайхамшигт шүлгүүдийг зохиоцгоодог байлаа. 

	Тэр номууд, бүх дэлхийгээр түгж, түүнээс нэг зузаан ном, Хятадын эзэн хаанд өөрт нь хүрчээ.  Эзэн хаан өөрийнхөө алтан ширээн дээр сууж номыг уншиж толгой дохин байв.  Түүний нийслэл ямар сайхан, түүний орд харш цэцэрлэг хэчнээн гоё болох тухай уншихад түүнд тааламжтай байлаа.  Тэгснээ эзэн хаан номын сүүлчийн хуудсан дээр уншсан нь:

	 

	"Хятадад гайхамшигтай юм маш их, гэвч тэр бүхнээс хамгийн сайхан нь эзэн хааны цэцэрлэгийн ойрх ойд байдаг алтан гургалдай гэдэг нэртэй жаахан шувуу юм.  Түүний дуулахыг сонсохын тул хүн бүрийг Хятад руу аялан очицгоо гэж зөвлөе" 

	 

	гэжээ. 

	— Юу гэнэ ээ? гэж эзэн хаан хэлэв.  Эзэн хаан алтан ширээнээсээ босоод номоо хамхин тавив.  Яана гэнэ ээ!? Миний улсад тэр байтугай миний өөрийн ордны хажууханд тийм гайхамшгийн шувуу байдаг байхад, би түүний дууг нэг ч удаа сонсоогүй байдаг! Тэгээд би бас түүний тухай очиж очиж харь холын хүний номоос олж мэддэг байна шүү!

	Тэгээд хаан өөрийн нэгдүгээр сайдыг ирүүл гэжээ.  Энэ сайд ихэмсэг зантай гэдэг нь жигтэйхэн, өөрөөсөө цол хэргэм дутуу хүмүүсийн хэн нэг нь түүнтэй зориглон ярих буюу ямар нэгэн юмны тухай асуувал, "ПФ!" гэж хариулдаг бөгөөд тэр нь ямар ч хариу өгөөгүйгээс өөрцгүй юм аа. 

	— Би эрдмийн ном дотор, манайд алтан гургалдай нэртэй гайхамшигт шувуу байдаг гэж уншлаа гэж эзэн хаан, сайдад хэлээд, — Түүнийг миний улсын нэгдүгээр тансаг сайхан нь гэж тоолдог юм байна.  Энэ шувууны тухай яагаад нэг ч удаа илтгээгүй, миний сонорт хүргээгүй байдаг бил ээ? гэв. 

	— Эрхэмсэг эзэн минь гэж нэгдүгээр сайд хэлээд, эзэн хаандаа сөгдөж, — Түүний тухай би ч сонсоогүй! Тэр чинь манай л ордон хавиар ер нь мэдэгдээгүй шүү дээ гэв. 

	— Бүх орчлон даяар надад тийм юм байдгийг мэдэж байхад, би өөрөө мэдэхгүй байна гэж эзэн хаан өгүүлээд, — Тэр шувуу өнөө орой энд, миний нүдний өмнө дуулж байх ёстой гэж айлдав. 

	— Эрхэмсэг эзэн минь, би түүнийг чинь эрж олъё гэж нэгдүгээр сайд өгүүлэв. 

	— Хэлэхэд ч амархан л даа. Харин түүнийг хаанаас эрж олох вэ? гэв.

	За тэгээд нэгдүгээр сайд шатаар дээш доош, гудамж, танхимаар гүйхээрээ л болж, гэсэн ч хааны шадар бараа бологчдын нэг нь ч алтан гургалдайн тухай сонсоогүй байжээ. Тэгээд нэгдүгээр сайд, эзэн хаанд эргэж ирээд, 

	— Алтангургалдай Хятадад байхгүй, ер нь ч байгаагүй юм байна гэж мэдэгдэв. 

	— Эрхэмсэг эзэн минь та энэ номд бичсэн юманд дэмий итгэж байна. Энэ чинь ёстой л нэг хоосон санаа байна гэв. 

	— Битгий тэнэглээд бай! гэж эзэн хаан зандраад, — Би алтан гургалдайн дуулахыг сонсохыг хүсэж байна. Түүнийг өнөө орой миний ордонд заавал байлга! Харин тогтоосон цагт түүнийг энд байлгахгүй бол оройн хоолны дараа би чамайг болоод бүх сайдуудыг туушингаар зодуулах тушаал өгнө гэв. 

	— Тзинг-пе! гэж нэгдүгээр сайд хэлээд, дахиад л шатаар дээш доош, бас гудамж, танхимаар гүйв. Түүнтэй хамт ордны бүх л хэргэм зэрэгтнүүд, шадар үйлчлэгчид гүйлдэх бөгөөд тэр нь аргагүй, туушингийн амт үзэхийг хэн хүсэх вэ дээ. 

	Шатны талбай дээр хамраараа л арай мөргөлдөхөө шахан нэг нэгнээсээ асуулцах нь:

	— Алтан гур-гул-дай гэж юу вэ? Хаанаас түүнийг олох вэ? гэлцэнэ. 

	Ингэж гүйлдсээр бүх орд хавийн газрыг гүйцээгээд, хамгийн сүүлд гал тогооны газар ирэхэд нь гал тогооны газар жаахан охин таваг сав арчиж суув. Алтан гургалдайн хаана байдгийг мэдэх юм биш байгаа даа гээд охиноос нэгдүгээр сайд асуув. 

	— Алтан гургалдай гэнэ ээ? Мэдэлгүй яах вэ! гэж охин өгүүлээд, — Манай ойд тэр чинь их сайхан дуулдаг юм шүү дээ! Би өдөр бүр эзэн хааны гал тогооноос хоолны нь үлдэгдэл шавхрууг өвчтэй эхдээ аваачдаг юм. Манайх бүр тэнгисийн яг эрэг дээр байдаг юм. Тэнд ширэнгэ ойн гүнд өтгөн өтгөн мөчрүүдтэй, том гэгчийн хонгилтой хөгшин ганц мод бий. Би хэзээ л тэр модны дэргэдүүр өнгөрөх бүрдээ гургалдайн дууг сонсдог. Тэр шувуу урьхан сайхан дуулахад нүднээс минь нулимс гарч, сэтгэл баяр баясгалантай болж, эх минь намайг үнсэх шиг болдог юм гэлээ. 

	— Охин минь гээд нэгдүгээр сайд, — Чи биднийг алган гургалдайн байгаа газар хүргэж өгвөл би чамд, эзэн хаан хоолоо яаж иддэгийг харууламз. Алтан гургалдай эзэн хааны ордонд өнөө орой уригдсан юм гэв. 

	Тэгээд бүгдээрээ ой руу явав. Хамгийн түрүүнд охин, дараа нь сайдууд, хэргэм зэрэгтнүүд явцгаав. 

	Тэд явсаар, явсаар байтал гэнэт үхэр мөөрөх сонсогдлоо. 

	— Хүүе! Энэ чинь лав алтан гургалдай байх. Яасан хүчтэй дуутай юм бэ! гэж ордны шадар хүн өгүүлэв. 

	— Энэ чинь үхэр мөөрч байна шүү дээ, алтан гургалдайн байдаг мод хүртэл бас ч хол шүү! гэж охин хэлэв. 

	Тэгээд л цөмөөр цаашаа явцгаав. 

	Тэгтэл намагт мэлхийнүүд бархиралдав. 

	— Гайхалтай сайхан юм! гэж ордны лам хэлэв. — Байсаар байгаад би алтан гургалдайн дуу сонсох нь энэ үү! Энэ чинь манай мөргөлийн газрын мөнгөн хонхтой яг адил дуу гардаг байх нь ээ гэв. 

	— Биш ээ, энэ чинь мэлхий байхгүй юу, харин одоо бид мөдхөн алтан гургалдайн дууг сонсох байх гэж би бодож байна гэж охин дахин өгүүлэв.

	Тэгж явтал ногоон мөчрүүдийн дунд маш сайхан дуу гарав. 

	— За алтан гургалдай чинь энэ дээ, чагнаач, чагнаач! гэж охин хэлээд, — Өөрөө тэр байна гээд охин мөчир дээр сууж байгаа жаахан борхон шувууг хуруугаараа заав. 

	— ПФ! гээд нэгдүгээр сайд, — Өнөө гайхамшигт алтан гургалдай чинь ийм үзэмжгүй дорой амьтан байна гэж огтхон ч бодоогүй юм сан. Энэ чинь лав хэргэм ямбатай биднийг хараад айж, өнгө зүснийхээ гоёыг алдсан байх аа гэж хэлэв. 

	— Алтан гургалдайхан минь! гээд охин, — Манай эзэн хаан чиний дуулахыг сонсохыг хүсэж байна гэж чанга хашхирав.

	— Их баясаж байна! гэж алтан гургалдай хариулаад, улам ч гайхамшигтай дуулж гэнэ. 

	— Пф, пф! гэж нэгдүгээр сайд өгүүлээд, — Таны дуу эзэн хааны ёслолын лаврингийн шилэн хонхнууд шиг тийм чанга сайхан уянгалж байна. Та ч хааны ордонд очвол маш их гайхагдах юм байна гэв. 

	— Эзэн хаанд зориулж би дахин нэг дуулах юм бил үү дээ? гэж алтан гургалдай, эзэн хаан өөрөө ирээд байгаа юм байх гэж бодоод хэлжээ.

	— Ноён, алтан гургалдай та сонсооч гэж нэгдүгээр сайд өгүүлээд, — Эрхэмсэг эзэн хаан таныг өнөө орой ордныхоо баярт урьж байна. Та өөрийнхөө гайхалт дууллаараа түүний сэтгэлийг татах байх гэдэгт би эргэлзээгүй итгэж байна гэж хэлэв. 

	— Миний дууг ногоон ойд минь сонсвол хавьгүй илүү сэн гэж алтан гургалдай хэлээд, — Гэвч эзэн хаан тийм таалалтай байгаа юм бол би та нарын хамт дуртайяа нисэж очъё доо гэв. 

	Энэ үед ордныхон үүд хаалгаар нааш цааш түлхэлцэн, таталцан гүйлдэж баярт бэлтгэж байв. Шаазан хана, шилэн шал дээр хэдэн зуун мянган алтлаг дэнлүү гэрлүүд асав. Гудамжны хануудын дагуу гоёмсог цэцгүүдийг тавьж тэр цэцгүүдэд холбосон хонхнууд нь, нааш цааш түлхэлцэн мөргөлдөн байгаа хүмүүсийн хөл хөгжөөнөөс, орж ирж байгаа салхинаас болж хүний яриа, дуу чимээ ер сонстохгүй болтол тийм чангаар жингэнэн дуугарч байлаа. 

	Ингээд үдэш боллоо. 

	Уудам танхимын дунд, эзэн хаан морилон суув. Эзэн хааны ширээний өөдөөс харуулж алтан багана босгоод түүний бүр орой дээр алтан гургалдайг суулгажээ. Бүх ордныхон бүрэн гүйцэд цуглав. Өнөө охин ч гал тогооны газраас ирж үүдэнд зогсох зөвшөөрөл олдсон ба бас алтан гургалдайг олж өгсний шагналд нэгдүгээр сайд, түүнийг ордны тогоочоор томилж гэнэ ээ. 

	Ордныхон цөм хээнцэр гоё хувцас өмсөцгөөн, жаахан борхон шувуухайгаас нүд салгалгүй зогсоно. 

	За тэгж байтал эзэн хаан эелдгээр толгой дохив. Алтан гургалдай ч дуулав. Алтан гургалдай, эзэн хааны нүднээс нулимс гарч, хацрыг нь дагаж урстал тийм уянгатай, тийм сайхан дуулав. Тэгэхэд Алтан гургалдай улам уянгатай, улам ч чанга дуулав. 

	Алтан гургалдайг дуулж дуусахад, эзэн, өөрийн алтан шаахайг хүзүүнд нь зүүж хишиг хүртээх гэв. Гэвч алтан гургалдай баярлаж талархаад, түүнийг нь авахаас татгалзав.

	— Би эзэн хааны нүд нулимстай байхыг үзлээ. Үүнээс илүү ямар хайр шагнал надад хэрэгтэй байх вэ? гэж алтан гургалдай өгүүлэв. 

	Тэгээд дахин түүний гайхамшигт дуулал хангинав. 

	— Ээ дээ бас энэ чинь ямар айхтар дур булаам сайхан юм бэ! гэж ордны авхай нар дуу алдацгаав. 

	Тэр цагаас хойш тэд хэн нэг хүнтэй ярих бол амандаа ус балгачхаад хоолойдоо хон хонхийлгэж байдаг болов. Ус хоолойдоо ингэж хон хонхийлгэхийг алтан гургалдайн дуулахтай адил байна гэж боддог болжээ. 

	Алтан гургалдайг ордонд үлдээж, тусгай өрөө түүнд гаргаж засав. Өдөрт хоёр удаа, шөнөд нэг удаа зугаалуулж байх зөвшөөрөл олгожээ. Гэвч торгомсог бүчнээс барьж байдаг байв. Ийм зугаалга юу нь сайхан байх билээ дээ. 

	Бүх хотоор гайхамшигт шувууны тухай ярих болж, хэрэв гудамжинд гурван танил хүн уулзах юм бол, тэдний нэг нь «алтан» гэхэд нөгөөдөх «гур» гэж, гурав дахь нь «галдай» гээд, ингэсний дараа сая нэг нэгнийхээ үгийг шууд ойлгоод гурвуул санаа алддаг байлаа. 

	Арван нэгэн дэлгүүрчин өөрийн хүүхдүүдэд алтан гургалдайг хүндэтгэж нэр өгсөн боловч тэр хүүхдүүдийн нэг нь ч хамгийн жирийн дууг ч дуулж чаддаггүй байв. 

	Тэгтэл нэг удаа эзэн хаанд, японоос, торгомсог эдээр ороосон хайрцаг ирүүлжээ. Хайрцаг дээр: «Алтан гургалдай» гэж бичсэн байв. 

	Энэ чинь лав, манай алдарт шувууны тухай шинэ ном байх гэж эзэн хаан өгүүлэв. 

	Хайрцгийг нээхэд тэнд ном байсангүй, харин чимж гоёсон жижиг хайрцаг, хайрцаг дотор нь хиймэл алтан гургалдай байв. Тэр нь жинхэнэ алтан гургалдайтай төстэй боловч бүгдийг нь алмаас, бадмаараг, индранил зэрэг эрдэнийн чулуугаар шигтгэн хийсэн байв. 

	Тэр шувууг түлхүүрдээд тавихаар жинхэнэ гургалдайн дуулдаг дуунаас нэг л янзын дуу дуулж, сүүлээ гозолзуулахад тэр нь алт ба мөнгөн өнгөөр цацарч байлаа. Тэр шувууны хүзүүнд «Японы эзэн хааны алтан гургалдайг Хятадын эзэн хааны алтан гургалдайтай зэрэгцүүлж болшгүй» гэсэн бичигтэй бүч байв. 

	— Ямар сайхан! Үзэсгэлэнтэй юм бэ! гэж цөмөөр өгүүлээд, үнэт шувуу авчрагчийг «ордны алтан гургалдай нийлүүлэгч» хэргэм цолоор шагнав. 

	— Одоо энэ гургалдай, манай ёстой гургалдайтай хамт дуулаг даа гэж эзэн хаан шийджээ. 

	Гэвч энэ хэрэг санаснаар болсонгүй. Ёстой алтан гургалдай янз янзын шинэ дуунууд дуулаад байхад, хиймэл алтан гургалдай ганцхан дуугаа, баян хуур шиг улиглаад л байв. 

	Тэгэхээр нь хиймэл алтан гургалдайг ганцаарыг нь дуулуулахаар тавив. Түүний дууг ордныхон мөн л ёстой алтан гургалдайн дуу шиг сонирхов. Тэгэхдээ шинэ шувуу нь гоёмсог бөгөөд гялалзанхан, гэрэлтэнхэн байв. 

	Гучин гурав дахин ганц дуугаа дуулавч тэр нь ер эцэж цуцахгүй бахь байдгаар байлаа. Ордныхон түүний дууг бас л урамтай сонсохоор байсан боловч харин эзэн хаан жинхэнэ гургалдайн дууг сонсъё гэв. Тэгэхэд цөмөөр эргэж алтан багана руу харцгаахад тэнд нь өнөө ёстой алтан гургалдай байсангүй. 

	Тэр чинь хаашаа явчхав?

	Алтан гургалдай, нээлттэй цонхоор нисэж гараад, өөрийнхөө ногоон ойдоо явчихсаныг хэн ч анхаарсангүй аж. 

	— Нэгмөсөн ийм юм болчих нь энэ вий, гэж эзэн хаан өгүүлээд, бүх ордныхон алтан гургалдайг зүхэн харааж түүнийг азгүй амьтан гэж нэрлэцгээв. 

	— Гэвч яах вэ вэ, сайн шувуу бидэнд үлджээ! гэж ордныхон ярьцгаан, тэр хиймэл шувуу нь өөрийн цорын ганц дуугаа гучин дөрөв дэх удаагаа дуулах болов. 

	«Ордны алтан гургалдай нийлүүлэгч» өөрийн шувуугаа ёстой гургалдайгаас илүү гэж магтан өргөмжлөн итгүүлэв. 

	Түүний өгүүлэх нь:

	— Миний өндөр зарилагч эзэн хаан, өршөөлт ноёд минь ээ, амьд алтан гургалдай юу дуулахыг хэзээ ч урьдаас мэдэж болохгүй байхад, хиймэл алтан гургалдайн дууг урьдаас мэдэж болно шүү дээ. Түүнийг яаж бүтээснийг задалж үзэж ч болно. Бүх бул, эрэг шураг, пүршнүүд нь яаж хөдөлдөг болоод яаж тавигдсаныг ч үзэж болно гэв. 

	— За тийм, бид бас тэгж бодож байна гэж ордныхон хэлэхэд, харин эзэн хаан, ирэх ням гарагт шувууг ардуудад үзүүл гэв. 

	— Ард түмэн түүний дууг нь сонсог гэж эзэн хаан өгүүлэв. 

	Ард түмэн түүний дууг сонсоод, сайхан цай уухдаа дурладаг шиг туйлын их баярлалдав. Хятад хүмүүс цайнд их онцгой дурладаг л даа. 

	Бүгдээр нэг дуугаар «О!» гэж хашхиралдан хуруугаа гозойлгож, толгой дохив. Гэтэл ёстой алтан гургалдайн дууг сонссон ядуу загасчид:

	— Үүний хоолой нь ч муу биш, дуулах нь ч манай алтан гургалдай шиг юм. Гэхдээ бас л нэг биш дээ. Юу ч юм бэ бүү мэд, нэг юм дутагдаад л байна даа, түүнийг нь бид өөрсдөө мэдэхгүй юм гэж ярилцав. 

	Яг тэр үед нь эзэн хаан зарлиг буулгажээ. Тэр зарлигт ёстой алтан гургалдайг хятад нутгаас хөөж зайлуулахаар зарлажээ. 

	Харин хиймэл алтан гургалдай, эзэн хааны ордны дэргэд торгомсог жинтүү дээр хэвтдэг байв. Түүнийг тойрон түүнд бэлэглэсэн, шагнасан юмыг нь өрж тавиад, хүзүүнд нь эзэн хааны алтан шаахайг зүүсэн байжээ. 

	Хиймэл шувуунд «Эзэн хааны зүүн талын, шөнийн ширээний нэгдүгээр дууч» гэдэг тусгай нэрийг өгчээ. Эзэн хаан тэр талыгаа их чухал тал гэж бодно. Учир нь тэр талд нь зүрх байдаг бөгөөд Хятадын эзэн хааны зүрх ч зүүн талдаа байдаг юм санжээ. 

	Эрдэмтэд хиймэл алтан гургалдайн тухай хорин таван ном бичсэн нь хамгийн цэцэн мэргэн бөгөөд үл ойлгогдох хятад үгээр дүүрэн байв. Гэвч бүх ордныхон тэр номыг уншицгааж, тэнд юу гэж бичсэн бүгдийг нь ойлгосон гэж итгүүлэх бөгөөд тэгэхгүй бол тэднийг дуудаж ирээд мангуу тэнэгүүд гэж хочлон, бэрээгээр бэрээдэх байсан юм. 

	Ингэсээр бүтэн жил өнгөрөв. Эзэн хаан бүх ордныхон, тэрчлэн бүх ард түмэн хиймэл алтан гургалдайн дууны аялгуу бүхнийг нь цээжилжээ. Ийм дээрээс түүний дуу нь тэдэнд улам илүү сонирхогдоно. Тэд өөрсдөө ч шувуу шиг дуулж чадах болжээ. Гудамжны багачууд ч «Ци ци-ци! Клюк-клюк-клюк!» гэж дуулцгаах болж, тэр ч байтугай эзэн хаан өөрөө заримдаа: «Ци-ци-ци! Клюк-клюк-клюк!» гэж дуулдаг боллоо. 

	Тэгээд нэг үдэш хиймэл шувуу нь эзэн хааны өмнө дуулахад хаан өөрөө орон дээрээ хэвтэнгүүт дуулахыг нь сонсжээ. Гэнэт шувууны дотор ямар нэг чимээ гарч, харжигнан, дугуй нь чахран эргэлдэж, хөгжим нь эвдэрч дуугүй болжээ. 

	Эзэн хаан цочиж, үсрэн босоод, өөрийн ахлах отчид хүн явуулжээ. Гэвч тэр нь юу хийж чадах вэ? Эмч нь зөвхөн амьд хүнийг л эмнэж чадна. Тэгэхээр нь цагчийг дуудуулав. Цагчин, шувууны гэдсийг онгойлгоод ямар нэг дугуйг удаан харж, ямар нэг эргийг эрэгдэв. Дараа нь, тэр шувуу ч одоо дуулна, тэгэхдээ харин их болгоомжтой байлга, нэг жаахан араа эрэг нь элэгдсэн байна, түүнийг сольж тавьж болохгүй гэв. 

	Эзэн хаан шинээр зарлиг буулгав. Түүндээ, «эзэн хааны зүүн талын шөнийн ширээний нэгдүгээр дууч» жилд


ганц удаа дуулахыг зөвшөөрнө, тэгэхдээ бас удаан дуулуулж болохгүй гэжээ. 

	Тэгсээр бас таван жил өнгөрөв. Тэгтэл нэг удаа эзэн өвдөв. Бүх эмч нар түүнийг зайлшгүй үхнэ гэв. Сайдууд, ордныхон, шинэ эзэн хааныг тунхаглахаар цуглав. Харин, ард түмэн гудамжинд чихэлдэн, нэгдүгээр сайдаас хуучин эзэн хааны эрүүл мэндийг асууцгаав. 

	— Пф! гэж нэгдүгээр сайд хариулаад толгой сэгсрэв. 

	Өөрийн гоё үзэсгэлэнт орон дээрээ эзэн хаан хүйт дааж, царай нь цонхийсон хэвтэж байна. Бүх ордныхон түүнийг үхсэнд тоолж, шинэ эзэн хаандаа сөгдөхөөр яарцгаана. Зарц нар ордноор урагш хойш гүйлдэн, сүүлийн сониныг мэдэцгээж, шивэгчин нар нь аяга цай ууж дэмий чалчиж цаг нөхцөөж байна. Алхах гишгэх ч чимээ сонстуулахгүйн тул бүх танхим, гудамжаар хивс дэвсэж, ордонд огт анир чимээгүй ажээ. 

	Гэвч өөрийн алтан цацрагт лаврингийн дор гоё сайхан орон дээр хөдөлгөөнгүй хэвтсээр байвч хуучин эзэн хаан бас үхээгүй байлаа. Цонх нь нээлттэй ба түүгээр тунгалаг сар, эзэн хаан болон эзэн хааны орны дэргэдэх торгомсог жинтүү дээр хэвтээ, хиймэл алтан гургалдайг шагайна. 

	Зүдэрсэн эзэн хаан амьсгаа ч авч чадахгүй, цээжин дээр нь хэн нь ч юм бэ нэг хүн дараад, суугаад байх шиг санагдана... 

	Эзэн хаан нүдээ нээвэл, цээжин дээр нь үхэл сууж байхыг харав. Толгойд нь эзэн хааны титэм өмсгөөтэй байх ба нэг гартаа эзэн хааны алтан сэлмийг барьж, нөгөө гараар эзэн хааны тугийг барьсан байна гэж эзэн хаанд үзэгдэнэ. 

	Харин эргэн тойрсон алтан цацрагт лаврингийн унжлага бүрээс ямархан нэг аймшигт толгойнууд цухуйх нь: нэг нь муухай дүрстэй буюу заналтай, нөгөө нь сайхан буюу энэрэнгүй харагдана. Гэвч заналтай хортой нь олон байна. Эзэн хааны үйлдэж явсан муу, сайн үйл хэргүүд байгаа нь энэ ажээ. Тэд, эзэн хааныг харцгаан, юу ч юм бэ шивгэнэлдэнэ. 

	— Чи энийг санаж байна уу? гэж муу санаат толгойнуудын нэг нь шивгэнэнэ.

	— Энийг бас санаж байна уу? гэж бас нэг нь асуух шиг болно. Тэр мэтчилэн эзэн хаанд, олон олон толгойнууд түүний өдүүлж явсан хорт хэргүүдийн тухай өгүүлцгээхэд түүний дух руу хүйтэн хөлс цутгана. 

	— Энэний тухай би мартжээ. Харин үүний чинь ер мэдэхгүй юм гэж эзэн хаан өгүүлнэ. 

	Тэгснээ эзэн хаан:

	— Хөгжим, хөгжим аваад ир! Хятадын их хэнгэргийг дэлд! Би энэ муухай юмнуудын ярихыг сонсохыг хүсэхгүй! гэж хашхирав. 

	Гэвч толгойнууд үргэлжлэн ярьж, харин үхэл, тэдний хэлсэн үг бүрийг зөвшөөрөн толгой дохино. 

	Хөгжим, хөгжим нааш нь аваад ир! Дулаач дээ, миний алдарт шувуухай минь! Би чамайг алт ба үнэт эрдэнэсээр чимсэн шүү дээ. Би чиний хүзүүнд өөрийнхөө алтан шаахайг зүүсэн шүү дээ, дуулаач дээ дуулаач! гэж эзэн хаан хашхирав. 

	Гэвч шувуу чимээгүй. Түүнийг хэн ч эрэгдээгүйгээс хойш тэр нь дуулж чадахгүй байв. Харин үхэл өөрийнхөө бүх онгорхой, хоосон, том нүдээрээ эзэн хааны дээрээс ширтсээр байв. 

	Гэтэл гэнэтхэн цонхны цаана гайхамшигт дуулал сонстов. Тэр нь жижигхэн алтан гургалдай байжээ. Тэр нь эзэн хааны өвдсөнийг мэдээд, түүнийг тайтгаруулж хөгжөөхөөр нисэн иржээ. Алтан гургалдай дуулах тутам бүх хий үзэгдлүүд замхарч, цус нь эзэн хааны зүрх рүү улам сайн гүйв. Үхэл өөрөө алтан гургалдайн дууг сонсож, аяархан:

	— Дуул, цааш нь дуул гургалдай гэж давтав. 

	— Тэгвэл чи ингэж дуулсны минь оронд эзэн хаанд үнэт сэлмийг нь өгөх үү? Тугийг нь? Титмийг нь өгөх үү? гэж алтан гургалдай асуув. 

	Тэгэхэд үхэл, эзэн хаанд түүний эрдэнэсийг нэг нэгээр нь өгөхөд гургалдай үргэлжлэн дуулав. Тэгээд гургалдай анир чимээгүй булшны тухай, түүн дээр цэцэглэж байгаа ховол, цагаан цэцгийн сайхан үнэр, өөрийн талийгаачийг булж орхисон төрөл хүмүүсийн уйлан асгаруулсан нулимсанд услагдаж байгаа ногоог санагдуулсан дууг дуулав... Энэ уяралт дууг сонсоод үхэл хүртэл хүн оршуулдаг газраа санаад хүйтэн цагаан манан дундуур ороогдон цонхоор нисэж одлоо. 

	— Энхрий шувуухай минь чамд баярлалаа! Би чамайг үүний урьд улсаасаа хөөсөн билээ. Харин одоо чи өөрийн дуугаар миний орны дэргэд үзэгдэж байсан аймшигт хий үзэгдлийг, бас үхлийг ч хүртэл чи хөөж өглөө! Чамайгаа юугаар шагнах бил ээ, би? гэж эзэн хаан өгүүлэв.

	— Чи намайг шагнадгаа урьд шагнасан шүү дээ гэж алтан гургалдай хэлээд, — Би чиний өмнө анх удаа дуулахад таны нүднээс нулимс гарсан байхыг би үзсэн шүү, үүнийг би хэзээ ч мартахгүй. Нулимс бол дуучинд хамгийн үнэтэй шагнал юм гэв.

	Тэгээд алтан гургалдай дахин дуулахад, эзэн хаан эрүүл энх болж, бөх бат нойроор нойрсов гэнэ ээ.

	Хааныг сэрэхэд цонхоор нь хэдийн нар туссан байв. Түүний сайдууд ордныхноос хэн нь ч өөрийн эзэн хаан руу орж ирсэнгүй, бүгдээр түүнийг үхсэн гэж боджээ. Ганцхан алтан гургалдай л цонхон дээр нь суугаад дуулж байв.

	— Чи миний дэргэд үүрд бай, чи өөрийн хүссэн дуртай цагтаа дуулж бай. Харин хиймэл шувууг би буталж хаяя гэж эзэн хаан хэлэв.

	— Хэрэггүй ээ! гэж алтан гургалдай өгүүлээд, — Тэр чинь чамд чадлаараа зүтгэсэн шүү дээ. Түүнийг дэргэдээ байлга. Би ордонд чинь сууж чадахгүй. Би хэзээ хүссэн цагтаа чамд нисэн ирж, чамд аз жаргалтай болоод хувь заяагүй хүмүүсийн тухай, эрэлхэг сайхан болоод хор заналт сэтгэлтний тухай, чамайг тойрон болж байгаа мөртөө чиний мэдэхгүй байгаа бүхний тухай дуулж өгнө. Бяцхан гургалдайхан чинь би хааяагүй нисэж, ядуу загасчдын дээвэр доогуур ч нисэж орно, бас хааны ордноос алс хол орших сууринуудаар ч нисэж байна. Би чамд нисэн ирж бүхний тухай дуулна. Харин чи надад ам алд...

	— Юу л хүссэн бүгдийг чинь бүтээнэ! гэж хашхиран, эзэн хаан орноосоо босов.

	Эзэн хаан, өөрийн хаан хувцсаа өмсөж амжаад, хүнд алтан сэлмээ зүрхэндээ барив.

	— Юм бүхний тухай ярьдаг, жаахан шувуухай надад бий гэдгийгээ чи хэнд ч битгий хэл. Тэгвэл ажил хэрэг чинь бүтэмжтэй болно гэв.

	Ингээд алтан гургалдай нисээд явчхав. Тэгтэл ордныхон үхсэн эзэн хаанаа харах гэж орж ирээд босгон дээр нь цочицгоон зогтусав. Тэдний өмнө эзэн хаан эрүүл энх эсэн мэнд зогсож, орж ирэгсдэд хандаж:

	— Сайн байцгаана уу! гэж хэлэв.

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	1955 оны 12 дугаар сард хэвлэлд шилжүүлж 

	5000 ширхэг хэвлэв.

	 

	Хэвлэлийн хуудас 6. 

